
INNGANGUR 
MEÐ MANNLÍF AÐ LEIÐARLJÓSI
Hvaða þýðingu hefur hið byggða umhverfi og rýmið 
á milli húsanna á nemendur, starfsfólk og gesti á 
háskólasvæðinu? Hvernig getur þetta rými virkað sem 
örvandi náms- og starfsumhverfi sem veitir innblástur 
allan ársins hring? Hvar er gott að vera eftir strembinn 
lestur og verkefnaskil? Þetta er meðal mikilvægra 
spurninga þegar unnið er að þróunaráætlun fyrir svæði 
Háskóla Íslands til framtíðar. Að móta umgjörð þar 
sem fólki líður vel og það nýtur sín í námi, starfi og 
tómstundum er mikilvægur þáttur í að skapa farsælann 
og framsækinn háskóla í alþjóðlegu samkeppnisumhverfi.

Þróunaráætlun
Þróunaráætlun er óformlegt millistig á milli aðalskipulags 
og deiliskipulags. Aðalskipulag og deiliskipulag eru 
formlegar skipulagsáætlanir samkvæmt skipulagslögum 
og lúta ákveðnum reglum um kynningu fyrir 
almenningi og afgreiðslu stjórnvalda. Þróunaráætlun er 
stefnumótandi heildarsýn og leiðbeinandi skipulagstæki 
fyrir hagaðila um samræmingu, hönnun og útfærslu 
byggðar og umhverfis. Þróunaráætlun skilgreinir 
megináherslur og heildaryfirbragð fyrir einstaka hluta 
afmarkaðs svæðis og verður síðan endanlega útfærð í 
formlegu deiliskipulagi.

Heildarsýn um háskólasvæðið 
Sú heildarsýn fyrir svæði Háskóla Íslands sem sett er 
fram í þessari þróunaráætlun byggir á samspili umhverfis, 
borgarskipulags, samgangna og bygginga. Svæðinu er 
ætlað að bera skýr auðkenni og vera aðlaðandi, fjölbreytt 
og til fyrirmyndar sem sjálfbært staðbundið samfélag. 
Fólk og mannlíf verður í forgrunni. Skerpt verður á 
séreinkennum svæðisins og staðarandi nýttur til að draga 
fram þau umhverfisverðmæti sem fyrir eru.  
 
Enn fremur er stuðst við meginmarkmið og leiðarljós 
Aðalskipulags Reykjavíkur 2040, AR2040: að stuðla 
að kröftugum og sjálfbærum vexti borgar sem styður 
við markmið um kolefnishlutleysi, vernd náttúrusvæða, 
líffræðilega fjölbreytni og samkeppnishæft, lífvænlegt, 
réttlátt og fjölbreytt borgarsamfélag. Vistvænar 
samgöngur verða í forgangi og grunnþjónusta í 
göngufæri.
 

SKIPULAGSSVÆÐIÐ

Hringgarðurinn
Eitt meginstef þróunaráætlunarinnar er hringlaga 
almenningsgarður sem tengir saman vestur- og 
austurhluta háskólasvæðisins. Þar verður veglegur 
göngu- og hjólastígur sem greiðir fyrir aðgengi 
á milli bygginga og tengir Háskóla Íslands betur 
við nærliggjandi byggð. Í garðinum og meðfram 
honum verða aðlaðandi viðkomustaðir til að stunda 
heilsurækt og njóta útivistar. Leitast verður við að 
nota fjölbreyttann gróður, tré, runna, blóm og grös 
og stuðla með því að líffræðilegum fjölbreytileika. 
Hugað verður sérstaklega að plöntuvali fyrir allar 
árstíðir, sér í lagi haustin og vorin þegar flestir sækja 
svæðið. Í hringgarðinum eru ákjósanlegar aðstæður 
fyrir landmótun í bland við blágrænar ofanvatnslausnir. 
Hugmyndafræði þróunaráætlunarinnar fellur vel að 
einu af meginmarkmiðum gildandi aðalskipulags 
AR2040 er varðar lýðheilsu, þ.e. að velferð og heilsa 
nemenda, kennara, annars starfsfólks og gesta Háskóla 
Íslands verði ávallt höfð að leiðarljósi við skipulagningu 
og hönnun háskólasvæðisins. Mikilvægt er að við 
framtíðar umbreytingu og endurnýjun svæðisins muni 
skipulagssýnin og uppbyggingin verða til þess að efla 
mannlíf með því að hvetja til hreyfingar, samveru og 
nýtingar vistvænna ferðakosta.

Aðkoma bíla og bílastæðahús
Við framtíðar uppbyggingu háskólasvæðisins er mikilvægt 
að halda í heiðri helstu gildum og stefnumarkmiðum 
Reykjavíkurborgar sem birtast í Aðalskipulagi Reykjavíkur 
2040 og Loftslagsáætlun Reykjavíkurborgar 2021-2025. 
Þó bílar víki í auknum mæli fyrir gangandi og hjólandi 
vegfarendum verður tryggð aðkoma allra inn á svæðið 
með bílum. Gert er ráð fyrir meginaðkomu bíla um 
Njarðargötu, Sturlugötu og Suðurgötu umfram Birkimel 
að vestan. Við aðkomuleiðina við Sturlugötu er álitlegur 
kostur að koma fyrir bílastæðahúsi á yfirborði. Á jarðhæð 
bílastæðahússins verða verslunar- og þjónusturými 
sem glæða staðinn lífi. Stefnt er að því að hlutdeild 
einkabílsins í öllum ferðum innan borgarinnar verði komin 
undir 50% árið 2040 samkvæmt gildandi aðalskipulagi 
AR2040 og er það mikilvægur þáttur í að draga úr losun 
gróðurhúsalofttegunda sem er 70% vegna samgangna í 
Reykjavík. 

Græni jaðarinn – friðlandið Vatnsmýrin 
Út frá hringgarðinum eru tengingar í allar áttir, m.a. til 
Vesturbæjar, Hljómskálagarðs og Miðborgar Reykjavíkur, 
Vísindagarða HÍ, Hjónagarða og Heilbrigðisvísindasviðs á 
Landspítalasvæðinu. Þessar tengingar við nærumhverfið 
verða styrktar svo notendur háskólasvæðisins njóti 
góðs af þeim jákvæðu og fjölbreyttu þáttum sem 
næsta umhverfi býður upp á. Á jaðri háskólasvæðisins 
til austurs er friðlandið Vatnsmýrin með sitt fjölbreytta 
lífríki og náttúrulega yfirbragð sem ljær háskólasvæðinu 
og borgarumhverfinu sérstakan blæ. Lögð er áhersla 
á að vernda og styrkja landslag, vistkerfi og minjar 
sem fyrir eru og mynda um leið sterkari tengingu á milli 
háskólasvæðisins og þessarar áhrifaríku náttúru.

Fjölbreytt göturými og sérumferð
Skipulagssýn þróunaráætlunarinnar setur fólk og 
umhverfi í forgang og hámarkar bíllaus svæði. Skipulag 
göturýma miðast að því að takmarka umferðarhraða, en 
jafnframt er aðkoma bíla að öllum byggingum tryggð, s.s. 
fyrir vörulosun, neyðarbíla og sleppistæði. Vistgötur með 
blandaðri umferð, þar sem fólk er í forgangi og bílar eru 
gestir í samspili við göngugötur. Fylgt verður reglugerð 
um bílastæði fyrir hreyfihamlaða og kröfum um hámarks 
göngufjarlægðir frá bílastæðum að anddyrum húsa.

Borgargatan og mannlí#ð við Borgarlínuna
Annað meginstef þróunaráætlunarinnar er leið Borgarlínu 
um háskólasvæðið. Borgarlínan verður meðal helstu 
hreyfiaflanna við umbreytingu háskólasvæðisins og 
stuðlar um leið að því að ná loftslagsmarkmiðum skv. 
Loftslagsáætlun Reykjavíkurborgar 2021-2025. Með 
breyttum áherslum í samgöngumálum og leið Borgarlínu 
um háskólasvæðið skapast tækifæri til að upphefja 
Suðurgötu, Njarðargötu og Sturlugötu í aðlaðandi 
borgargötu sem tengir saman austur- og vesturhluta 
háskólasvæðisins í stað þess að slíta þá í sundur. 
Borgargatan kallar á bætta ásýnd, aukinn gróður og 
virkar framhliðar húsa, auk öflugra innviða og götugagna 
í tengslum við Borgarlínustöðvar. Með þessu eflast 
virkir ferðamátar um háskólasvæðið samhliða því að 
farþegagrunnur Borgarlínunnar styrkist. 

Byggingar & þróunarreitir
Innan ramma almenningssvæðisins eru skilgreindir 
12 þróunarreitir fyrir þétta, mannvæna og aðlaðandi 
byggð. Þróun svæðisins tekur mið af starfsemi og 
framtíðarþörfum Háskóla Íslands og nærliggjandi 
menningarstofnana með hliðsjón af þéttingu byggðar 
meðfram samgöngu- og þróunarásum, en jafnframt er 
borin virðing fyrir sögulegum byggingum og staðaranda. 
Nýjar byggingar á svæðinu skulu stuðla að góðri 
rýmismyndun til að styrkja almenningsrými hringgarðsins 
með því að mynda sólrík og skjólgóð dvalarsvæði. 
Byggingar skulu vera vandaðar að öllu leyti, aðgengilegar 
og endingargóðar. Byggingar eru aðlaðandi og 
bjóða fólk velkomið með virkum opnum jarðhæðum. 
Byggingargerðir skulu geta aðlagast breyttum þörfum 
háskólasamfélagsins og samfélagslegum aðstæðum. 
Samkvæmt aðalskipulagi Reykjavíkur, AR2040, og 
Loftslagsáætlun Reykjavíkurborgar 2021-2025 er 
stefnt að því að Reykjavík verði kolefnishlutlaus eigi 
síðar en 2040. Við mat á skipulagstillögum og öllum 
byggingaráformum innan háskólasvæðisins verði ávallt 
hugað að kolefnisspori húsnæðis og allra innviða.

INNGANGUR 

LAGSKIPT NÁLGUN OG HUGMYNDAFRÆÐI

Hringgarðurinn 

Öflugar og fjölbreyttar 
almenningssamgöngur, tengistígakerfi 
fyrir gangandi og hjólandi, rafskutlur, 
rafhjól, yfirbyggð hjólastæði, 
viðgerðarþjónusta, deilihjól og hjólaleigur 
eru hvati að grænum samgöngukostum.

3. GRÆNAR SAMGÖNGUR
Aðlaðandi og vel auðkennt og upplýst 
stígakerfi innan háskólasvæðisins, 
þar sem aðal- og aukaleiðir eru 
vel skilgreindar og auðlæsilegar, 
er mikilvægur þáttur í að skapa 
notendavænt háskólaumhverfi. Vel 
útfærðar, skjólgóðar og öruggar göngu- 
og hjólaleiðir eru jákvæður hvati og 
stuðla að virkni, hreyfingu og félagslegri 
þátttöku.

2. AUÐKENNDAR LEIÐIR 

1. TENGINGAR VIÐ NÆRUMHVERFI

FARSÆLT HÁSKÓLAUMHVERFI

Tengingar og við nærumhverfi og 
flæði fólks stuðla að betri notkun og 
jákvæðari upplifun af háskólasvæðinu á 
öllum tímum dagsins allt árið um kring. 
Landfræðileg staðsetning Háskóla 
Íslands býður upp á tækifæri til að 
tengjast enn betur nærumhverfinu 
sem í alþjóðlegu samhengi er einstök 
blanda af náttúrulegu- og manngerðu 
borgarlandi.

INNGANGUR

MARKMIÐ: HEILSTEYPT HÁSKÓLAUMHVERFI

Markmið þróunaráætlunar er að skapa heilsteypt 
háskólasvæði sem jafnast á við fremstu háskólagarða 
(e. Campus) erlendis. 

Háskólasvæði breytast í takt við almenna 
borgarþróun og þau ganga í endurnýjun lífdaga, 
almenningsrými eru endurhönnuð, auk þess sem 
húsnæði er endurskoðað m.t.t. orkunotkunar, 
sjálfbærnisjónarmiða, sveigjanleika og hæfni 
bygginga til að bregðast við breyttum áherslum 
í kennsluaðferðum og gæðum vinnuumhverfis, 
s.s. innvistun, verkefnamiðuðum vinnurýmum og 
félagslegum þáttum. 

Við nýbyggingar og breytingar á þeim byggingum 
sem fyrir eru á háskólasvæðinu verði markmið 
algildrar hönnunar ávallt leiðarljós við mótun 
almenningsrýma og við hönnun á hinu byggða 
umhverfi borgarinnar, sbr. gildandi aðalskipulag 
AR2040 og kröfur þar um í byggingarreglugerð.

Við gerð þróunaráætlunarinnar eru sjö lykilatriði höfð 
til hliðsjónar sem leiðarljós og markmið sem einkenna 
farsæla háskóla og byggja m.a. á viðhorfskönnunum 
meðal starfsfólks og nemenda víðsvegar um heim.
 

Mikilvægur þáttur í farsælum 
háskólasvæðum er miðlægt og lifandi 
hjarta sem dregur fólk að úr öllum 
áttum og stuðlar að fjölbreyttum og 
þverfaglegum samskiptum. Slíkt hjarta 
er auðkenndur dvalarstaður í stuttri 
göngufjarlægð þar sem fólk hittist til 
að slaka á, fá sér matarbita, funda og 
spjalla.

4. LIFANDI HJARTA SAMFÉLAGSINS

Vistvænt háskólasvæði með bættu 
jafnvægi manns og náttúru og 
samfelldum útisvæðum er hluti af 
farsælu háskólasvæði. Samverkandi 
þættir vatnsbúskaps svæðisins, plöntu- 
og dýraríkis í bland við markvissa 
innréttingu almenningsrýmis sem tekur 
mið af ofanvatnslausnum, ríkulegum og 
fjölbreyttum gróðri sem myndar skjól 
og stemningu, stuðla að fjölbreyttu 
lífríki og bættri ímynd háskólasvæðisins 
sem græns, heilbrigðs og aðlaðandi 
umhverfis. 

7. SJÁLFBÆRNI OG LÍFRÆN VIRKNI

Innviðir fyrir íþróttaiðkun og hreyfingu eru 
hluti af háskólasvæði þar sem leikgleði 
er í hávegum höfð, auk þess sem iðkun 
heilbrigðs lífsstíls utandyra glæðir 
svæðið lífi allt árið um kring, eflir ímynd 
þess og hvetur til jákvæðra samskipta 
og samvistar nemenda og starfsfólks. 

5. ÍÞRÓTTIR OG ÚTIVIST

Afgerandi kennileiti er staður eða 
mannvirki sem flestir tengja við 
kjarnaímynd háskólasvæðisins.
Slík kennileiti eru iðulega notuð í 
miðlun og kynningarstarfi og stuðla 
þannig óbeint að því að Háskóli 
Íslands fangar athygli innanlands 
sem utan. Lykilaðkomuleiðir marka 
táknræn skil á milli borgarhverfanna og 
háskólasvæðisins. 

6. KENNILEITI OG HÁSKÓLAHLIÐ 

Mikilvægasti burðarliðurinn snýr að manneskjunni. 
Rammi almenningssvæða fjallar um óbyggða rýmið á 
milli húsa sem samanstendur af fjölbreyttum útivistar- 
og náttúrsvæðum, görðum og grænum svæðum, 
vistgötum, stígum, torgum og öðrum dvalarsvæðum. 

• Hringgarðurinn
• Skeifan og friðland Vatnsmýrarinnar
• Fjölbreytt dvalarsvæði
• Lifandi hjörtu samfélagsins
• Tengingar við nærumhverfið
• Íþróttir og útivist
• Kennileiti og lykil aðkomuleiðir
• Sjálfbærara umhverfi

INNGANGUR 

ÞRÓUNARÁÆTLUN
Markmið og metnaður þróunaráætlunarinnar er 
að skapa heilsteypt háskólasvæði. Horfið er frá 
uppbyggingu sem tekur einkum mið af einstökum 
lóðum eða byggingum og þess í stað horft til 
heildarsamhengis mannvirkja og umhverfis. Hér eru 
helstu atriði þróunaráætlunarinnar kynnt með lagskiptri 
nálgun. Hugmyndafræðin felur í sér þrjá lykilburðarliði 
sem verður lýst nánar síðar í þróunaráætluninni:

1. ALMENNINGSRÝMIN - 
FJÖLBREYTT SVÆÐI

2. UMFERÐ OG SAMGÖNGUR

Annar burðarliðurinn hverfist um almenningssamgöngur, 
göngu- og hjólastíga, og umgjörð um bílinn sem víkjandi 
þátt ásamt aðkomu fyrir alla.
• Flæði um svæðið á forsendum gangandi og hjólandi
• Vel auðkenndir og greiðfærir göngu- og hjólastígar
• Yfirbyggð og örugg hjólaskýli ásamt aðgengilegum 

hjólageymslum í stuttu færi á öllu svæðinu
• Borgargatan og vistvænar samgöngur
• Bílalausnir sem færa bílinn út í jaðra svæðisins
• Sérumferð, s.s. vegna vörulosunar, og umferð 

hreyfihamlaðra.

3. BYGGINGAR

Þriðji burðarliðurinn tengist mannvirkum og byggingum. 
Innan ramma almenningssvæðisins og gatnakerfisins 
eru skilgreindir 12 þróunarreitir. Hönnunarleiðbeiningum 
fyrir einstaka þróunarreiti er ætlað að tryggja tengsl 
bygginga við umhverfið.


